
Bunreacht Eiseamláireach le haghaidh Comhlacht Neamhchorpraithe nó Cumann Neamhchorpraithe
Is chun críocha léirithe amháin atá an bunreacht eiseamláireach/na rialacha eiseamláireacha seo tugtha. Ní bheidh gach foráil de na rialacha seo oiriúnach do gach carthanas neamhchorpraithe. Is faoi gach carthanas atá sé bunreacht nó sraith rialacha a ullmhú lena dtabharfar aird ar a chuid riachtanas agus imthosca féin. Ba cheart duit do chomhairle dlí féin a fháil nuair is gá.
Más rud é go mbainfidh tú aon chlásail den doiciméad, déan cinnte de go ndéanfaidh tú na clásail atá fágtha a athuimhriú agus go leasóidh tú aon tagairtí dá réir.
RIALACHA 
[AINM AN CHOMHLACHTA]
1. Ainm
[AINM AN CHOMHLACHTA] is ainm don Chomhlacht.
2. Príomhchuspóir
Is é an príomhchuspóir ar lena aghaidh atá an Comhlacht á bhunú (an “Príomhchuspóir”) [iontráil an príomhchuspóir nó na príomhchuspóirí anseo]. 
3. Fochuspóirí
Beidh ag an gComhlacht na fochuspóirí seo a leanas, a ghabhfaidh, agus a bheidh coimhdeach, le gnóthú an Phríomhchuspóra:
[iontráil fochuspóirí anseo]
4. Cumhachtaí
Beidh ag an gComhlacht na cumhachtaí seo a leanas, nach mbeidh iontu ach cumhachtaí a ghabhfaidh, agus a bheidh coimhdeach, leis an bPríomhchuspóir agus nach bhféadfar iad a fheidhmiú ach amháin chun an Príomhchuspóir a chur chun cinn. Is chun an Príomhchuspóir a chur chun cinn a úsáidfear aon ioncam a ghinfear trí na cumhachtaí seo a fheidhmiú:
4.1 Aon síntiús maoine d’aon chineál agus aon réadtiomnú, aon leagáid nó blianacht, aon suibscríbhinn, aon bhronntanas, aon ranníocaíocht nó aon chiste a iarraidh agus a sholáthar agus glacadh leis na nithe sin agus iad a fháil, lena n-áirítear trí phárolla nó trí chomhshocraíochtaí eile den chineál céanna, agus lena n-áirítear (ach gan ginearáltacht na nithe roimhe seo a shrianadh) crannchuir a reáchtáil de réir an dlí chun an Príomhchuspóir a chur chun cinn.
4.2 Aon chumann carthanúil, aon institiúid charthanúil, aon iontaobhas carthanúil nó aon chiste carthanúil a bhunú agus tacú leis nó léi, agus airgead a thabhairt mar shíntiús nó a rathú le haghaidh aon chuspóra charthanúil a mheasfaidh an Comhlacht a chuirfidh a Phríomhchuspóir chun cinn.
4.3 Iarratas a dhéanamh thar ceann an Chomhlachta chuig aon údarás, bíodh sé ina údarás rialtais, ina údarás áitiúil, ina údarás daonchairdiúil nó ina údarás eile, ar chistiú airgeadais d’aon chineál.
4.4 Maoin uile an Chomhlachta nó aon chuid di a fháil, a shealbhú, a dhíol, a bhainistiú, a ligean ar léas, a mhorgáistiú, a mhalartú nó a dhiúscairt agus í a fhorbairt agus déileáil léi.
4.5 Airgead a fháil ar iasacht agus a chruinniú ar cibé modh a mheasfar a bheith fóirsteanach agus, chun aon fhiach nó aon oibleagáid eile de chuid an Chomhlachta a urrú, maoin uile an Chomhlachta nó aon chuid di, láithreach nó todhchaí, a mhorgáistiú nó a mhuirearú.
4.6 Aon airgead de chuid an Chomhlachta nach mbeidh ag teastáil láithreach lena úsáid i ndáil lena Phríomhchuspóir a infheistiú agus aon airgead den sórt sin a chur i dtaisce; beidh cead roimh ré le fáil ó na Coimisinéirí Ioncaim i gcás go mbeartóidh an Comhlacht cistí a charnadh ar feadh aon tréimhse is faide ná dhá bhliain chun aon chríoch.
4.7 Cuntas bainc amháin nó níos mó a oscailt agus billí malairte, nótaí gealltanais, billí ládála, barántais, bintiúir agus ionstraimí soshannta nó inaistrithe eile a tharraingt, a dhéanamh, a fhormhuiniú, a lascainiú, a fhorghníomhú, a eisiúint agus a idirbheartú agus glacadh leo. 
4.8 Faoi réir an chlásail Ioncaim agus Mhaoine anseo, cibé baill foirne a fhostú, agus ar cibé téarmaí, is gá nó is inmhianaithe le haghaidh an Príomhchuspóir a chur chun cinn go cuí. 
4.9 Pinsin, aiscí, liúntais nó cúnamh carthanúil a dheonú d’aon duine a rinne seirbhís don Chomhlacht mar fhostaí, nó do bhean chéile, fear céile, leanaí nó cleithiúnaithe eile le duine den sórt sin, ar choinníoll nach mó pinsin, aiscí, liúntais nó cúnamh carthanúil den sórt sin ná iad sin a sholáthraítear le scéim pinsean a chumhdaítear le Cuid 30 den Acht Comhdhlúite Cánacha, 1997, agus ar choinníoll gur oibrigh an Comhlacht scéim pinsean den sórt sin agus go raibh tairbhí na bpinsean, na n-aiscí, na liúntas nó an chúnaimh charthanúil, nó a chéile nó a céile nó a thuismitheoir nó a tuismitheoir, ina chomhalta nó ina comhalta den scéim pinsean le linn dó nó di bheith fostaithe ag an gComhlacht; agus íocaíochtaí a dhéanamh i dtreo árachais, cistí coigiltis agus sochair a bhunú agus ranníocaíocht a dhéanamh leo chun tairbhe d’aon duine atá fostaithe ag an gComhlacht, agus airgead a thabhairt mar shíntiús nó a rathú le haghaidh cuspóirí carthanúla.
4.10 Aon duine de na Comhaltaí den Choiste Feidhmiúcháin nó iad go léir a árachú in aghaidh dliteanas pearsanta a thabhófar i leith aon ghnímh nó neamhghnímh arb ionann é, nó a líomhnaítear gurb ionann é, agus sárú iontaoibhe nó sárú dualgais, ar choinníoll gur ghníomhaigh sé nó sí de mheon macánta agus i gcomhlíonadh a fheidhmeanna nó a feidhmeanna mar iontaobhaí carthanais (mar atá sainmhínithe san Acht Carthanas 2009). 
4.11 Gach ní dleathach a dhéanamh a mheasfaidh an Comhlacht a ghabhfaidh nó a chabhróidh leis an bPríomhchuspóir réamhráite.
5. Ioncam agus Maoin
5.1 Ní úsáidfear ioncam agus maoin an Chomhlachta ach amháin chun an Príomhchuspóir/na Príomhchuspóirí atá leagtha amach sna Rialacha seo a chur chun cinn.  Ní íocfar go díreach ná go hindíreach le comhaltaí den Chomhlacht, ná ní aistreofar go díreach ná go hindíreach chuig comhaltaí den Chomhlacht, aon chuid d’ioncam agus maoin an Chomhlachta ar mhodh díbhinne nó bónais nó ar aon bhealach eile ar mhodh brabúis. 
5.2 Ní cheapfar aon Chomhalta den Choiste Feidhmiúcháin chuig aon oifig den Chomhlacht ar ina leith a íoctar tuarastal nó táillí ná ní bhfaighidh sé nó sí aon luach saothair ná aon sochar eile in airgead nó i luach airgid ón gComhlacht.  Mar sin féin, ní chuirfidh aon ní cosc ar an gComhlacht na nithe seo a leanas a íoc de mheon macánta:
(a) luach saothair réasúnach cuí le haon chomhalta nó seirbhíseach den Chomhlacht (nach Comhalta den Choiste Feidhmiúcháin é nó í) i leith aon seirbhísí arna soláthar don Chomhlacht;
(b) ús ar ráta nach mó ná 1% os cionn Ráta Tairgthe Idirbhainc an Euro (Euribor) in aghaidh na bliana ar airgead arna thabhairt ar iasacht ag Comhaltaí den Choiste Feidhmiúcháin nó ag comhaltaí eile den Chomhlacht don Chomhlacht;
(c) cíos réasúnach cuí as áitribh arna bhforléasadh agus arna ligean ar cíos ag aon chomhalta den Chomhlacht (lena n-áirítear aon Chomhalta den Choiste Feidhmiúcháin) leis an gComhlacht;
(d) caiteachais réasúnacha chuí as póca arna dtabhú ag aon Chomhalta den Choiste Feidhmiúcháin i ndáil lena fhreastal nó lena freastal ar aon ní a dhéanann difear don Chomhlacht;
(e) táillí, luach saothair nó sochar eile in airgead nó i luach airgid le haon chuideachta dá bhfuil Comhalta den Choiste Feidhmiúcháin ina chomhalta nó ina comhalta a shealbhaíonn an céadú cuid ar a mhéad de chaipiteal eisithe na cuideachta sin;
(f) Ní chuirfidh aon ní cosc ar an gComhlacht aon íocaíocht a dhéanamh le haon duine de bhun comhaontú arna dhéanamh de réir alt 89 den Acht Carthanas 2009 (arna leasú, arna leathnú nó arna ionadú de thuras na huaire). 
6. Breiseanna, athruithe nó leasuithe
Ní mór don Chomhlacht a chinntiú go mbeidh cóip ag an Rialálaí Carthanas de na Rialacha is déanaí uaidh. Más rud é go mbeidh sé beartaithe leasú a dhéanamh ar Rialacha an Chomhlachta agus gur leasú é sin ar gá ceadú roimh ré a fháil ón Rialálaí Carthanas ina leith, ní mór fógra roimh ré i scríbhinn faoi na hathruithe beartaithe a thabhairt don Rialálaí Carthanas lena gceadú, agus ní bheidh aon éifeacht leis an leasú go dtí go bhfaighfear ceadú den sórt sin. 
7. Foirceannadh
Más rud é, ar an gComhlacht a fhoirceannadh nó a dhíscaoileadh, go mbeidh maoin ar bith fágtha tar éis na fiacha agus na dliteanais uile a bheith glanta, ní dhéanfar í a íoc leis na comhaltaí den Chomhlacht ná a dháileadh orthu. Ina ionad sin, tabharfar maoin den sórt sin d’institiúid charthanúil éigin eile nó d’institiúidí carthanúla éigin eile a mbeidh a príomhchuspóirí nó a bpríomhchuspóirí ar aon dul le príomhchuspóirí an Chomhlachta nó aistreofar chuig institiúid nó chuig institiúidí den sórt sin í. Maidir leis an institiúid nó leis na hinstitiúidí dá dtabharfar an mhaoin nó chuig a n-aistreofar an mhaoin, cuirfidh sí nó siad an oiread ar a laghad de thoirmeasc ar dháileadh a cuid ioncaim agus maoine nó a gcuid ioncaim agus maoine ar a comhaltaí nó ar a gcomhaltaí agus a fhorchuirtear ar an gComhlacht faoin gclásal Ioncaim agus Maoine anseo nó dá bhua. Roghnóidh na comhaltaí den Chomhlacht an institiúid ábhartha nó na hinstitiúidí ábhartha tráth an díscaoilte nó roimhe agus, mura féidir agus sa mhéid nach féidir éifeacht a thabhairt d’fhorálacha den sórt sin, tabharfar an mhaoin do chuspóir carthanúil éigin, nó aistreofar chuig cuspóir carthanúil éigin í, ar chomhaontú an Rialálaí Carthanas a fháil.  Déanfar cuntais deiridh a ullmhú agus a chur isteach, ar cuntais iad ina mbeidh rannán ina ndéantar aon sócmhainní arna n-aistriú a shainaithint agus a luacháil agus ina mbeidh mionsonraí na bhfaighteoirí agus téarmaí an aistrithe.
8. Comhaltaí
Is iad na daoine seo a leanas a bheidh sna comhaltaí den Chomhlacht: (i) na comhaltaí bunaidh atá ainmnithe ag deireadh na Rialacha seo; agus (ii) cibé daoine eile a nglacfaidh an Coiste Feidhmiúcháin leo mar chomhaltaí ó am go ham agus a shíneoidh toiliú i scríbhinn chun a éirí ina gcomhaltaí.
9. Cearta Comhaltaí
Ní bheidh comhaltas den Chomhlacht inaistrithe agus scoirfidh sé:- 
(a) tráth bhás nó fhéimheacht an chomhalta; 
(b) más rud é go n-éireoidh an comhalta as trí fhógra i scríbhinn a sheirbheáil ar an gCoiste Feidhmiúcháin ag príomháit ghnó an Chomhlachta.
10. Cruinnithe Ginearálta
10.1 Tionólfaidh an Comhlacht cruinniú ginearálta i ngach bliain féilire mar chruinniú ginearálta bliantúil dá chuid ag cibé am agus áit a chinnfidh an Coiste Feidhmiúcháin agus sonróidh sé an cruinniú amhlaidh sna fógraí á ghairm, ar choinníoll go dtionólfar gach cruinniú ginearálta bliantúil, seachas an chéad cheann, nach mó ná cúig mhí dhéag tar éis an cruinniú ginearálta bliantúil deiridh roimhe sin a thionól. Áireofar na nithe seo a leanas leis an ngnó a dhéanfar ag an gcruinniú ginearálta bliantúil: (a) na cuntais bhliantúla a bhreithniú; (b) an tuarascáil bhliantúil a bhreithniú; (c) na Comhaltaí den Choiste Feidhmiúcháin a thoghadh agus a atoghadh.     
10.2 Tabharfar cruinnithe ginearálta urghnácha ar na cruinnithe ginearálta go léir, seachas cruinnithe ginearálta bliantúla.
10.3 Féadfaidh an Coiste Feidhmiúcháin cruinniú ginearálta urghnách a chomóradh. Más rud é, aon tráth, nach mbeidh leorlíon Comhaltaí den Choiste Feidhmiúcháin a bheidh inniúil ar ghníomhú chun córam Comhaltaí den Choiste Feidhmiúcháin a dhéanamh, féadfaidh aon Chomhalta den Choiste Feidhmiúcháin cruinniú ginearálta urghnách a chomóradh. 
10.4 [iontráil líon] is córam do chruinnithe ginearálta.
10.5 Is é nó is í an cathaoirleach ar an gCoiste Feidhmiúcháin a bheidh i gceannas mar chathaoirleach ag gach cruinniú ginearálta den Chomhlacht nó, mura mbeidh aon chathaoirleach den sórt sin ann, nó mura mbeidh sé nó sí i láthair laistigh de 15 nóiméad tar éis an ama a ceapadh chun an cruinniú a thionól, nó mura mbeidh sé nó sí toilteanach gníomhú, toghfaidh na Comhaltaí den Choiste Feidhmiúcháin a bheidh i láthair duine dá líon chun a bheith ina chathaoirleach nó ina cathaoirleach ar an gcruinniú.
10.6 Más rud é, ag cruinniú ar bith, nach mbeidh aon Chomhalta den Choiste Feidhmiúcháin toilteanach gníomhú mar chathaoirleach, nó nach mbeidh aon Chomhalta den Choiste Feidhmiúcháin i láthair laistigh de 15 nóiméad tar éis an ama a ceapadh chun an cruinniú a thionól, roghnóidh na comhaltaí den Chomhlacht a bheidh i láthair duine dá líon chun a bheith ina chathaoirleach nó ina cathaoirleach ar an gcruinniú. 
10.7 Féadfaidh an cathaoirleach, le toiliú aon chruinnithe a mbeidh córam i láthair aige, agus déanfaidh sé nó sí, má ordaíonn an cruinniú dó nó di amhlaidh, an cruinniú a atráthú ó am go ham agus ó áit go háit. Ach ní dhéanfar ag aon chruinniú atrátha aon ghnó seachas an gnó a fágadh gan chríochnú ag an gcruinniú óna ndearnadh an t-atráthú. I gcás cruinniú a atráthú go ceann 30 lá nó níos mó, tabharfar fógra faoin gcruinniú atrátha mar a dhéanfaí i gcás cruinniú bunaidh ach, faoina réir sin, ní gá aon fhógra a thabhairt faoi atráthú ná faoin ngnó a bheidh le déanamh ag cruinniú atrátha. 
10.8 I gcás comhionannas vótaí, beidh teideal ag cathaoirleach an chruinnithe chun an dara vóta nó vóta réitigh a thabhairt.
11. Nithe a bheidh Forchoimeádta don Chruinniú Ginearálta
Ní fhéadfar aon cheann de na nithe seo a leanas a thabhairt in éifeacht ach amháin i gcás gur ceadaíodh an céanna ag cruinniú ginearálta den Chomhlacht:-
(a) aon athrú nó leasú a dhéanamh ar na Rialacha seo nó aon ní a chur leo;
(b) an Comhlacht a fhoirceannadh;
(c) aon Chomhalta den Choiste Feidhmiúcháin a chur as oifig;
(d) aon duine a fhostú ar luach saothair is mó ná €[ 
 ] (comhlán) in aghaidh na bliana;
(e) caiteachas caipitil, cibé acu ar thionscadal amháin nó níos mó, is mó ná €[ 

] a thabhú in aon bhliain féilire;
(f) iasachtaí is mó ná €[          ] a thabhú;
(g) iontaobhaí nua a cheapadh chuig an gComhlacht de bhun Riail 18;
(h) ainm an Chomhlachta a athrú.
12. Fógra faoi Chruinnithe Ginearálta
12.1 Gairfear cruinniú den Chomhlacht, seachas cruinniú atrátha:
(a)
i gcás an chruinnithe ghinearálta bhliantúil, le fógra 14 lá ar a laghad;
(b)
i gcás cruinniú ginearálta urghnách, le fógra 7 lá ar a laghad. 
12.2 I gcás go dtabharfar fógra faoi chruinniú trí é a chur leis an ngnáthphost réamhíoctha chuig seoladh cláraithe comhalta, measfar gur tugadh an fógra i gceann 24 huaire an chloig tar éis an fógra a chur sa phost.  
12.3 Le linn a chinneadh cibé acu a tugadh an tréimhse cheart fógra le fógra faoi chruinniú, ní chomhairfear an lá a sheirbheálfar an fógra ná lá an chruinnithe a dtabharfar é lena aghaidh.
12.4 Sonrófar san fhógra faoi chruinniú áit, dáta agus am an chruinnithe agus cineál ginearálta an ghnó a bheidh le déanamh ag an gcruinniú.
12.5 Má tharlaíonn de thionóisc nach dtabharfar fógra faoi chruinniú d’aon chomhalta nó nach bhfaighidh sé nó sí fógra faoi, ní chuirfidh sin na himeachtaí ag an gcruinniú ó bhail.
13. Vótaí Comhaltaí
I gcás ní a bheith á chinneadh, beidh vóta amháin ag gach comhalta a bheidh i láthair go pearsanta, sa tslí, áfach, nach mbeidh thar vóta amháin ag aon chomhalta aonair.
14. An Coiste Feidhmiúcháin (Iontaobhaithe Carthanais)
14.1 Ní lú ná triúr (3) an líon Comhaltaí den Choiste Feidhmiúcháin agus mura gcinnfidh an Comhlacht, agus go dtí go gcinnfidh an Comhlacht, i gcruinniú ginearálta, ní mó ná [iontráil an líon mar fhocal] ([iontráil an líon mar fhigiúr]) é.  Is iad na daoine seo a leanas a bheidh sna chéad Chomhaltaí den Choiste Feidhmiúcháin: 
[iontráil ainmneacha]
14.2 Ní bheidh aon luach saothair iníoctha le haon duine de na Comhaltaí den Choiste Feidhmiúcháin i leith a sheirbhísí nó a seirbhísí mar Chomhalta den Choiste Feidhmiúcháin nó ar aon choiste den Choiste Feidhmiúcháin.  Féadfar na Comhaltaí den Choiste Feidhmiúcháin a íoc i leith gach costais taistil, costais óstáin agus costais eile a thabhóidh siad go cuí le linn dóibh a bheith ag freastal ar chruinnithe den Choiste Feidhmiúcháin, ar aon choiste den Choiste Feidhmiúcháin nó ar chruinnithe ginearálta den Chomhlacht agus ag filleadh ó na cruinnithe sin nó ar shlí eile i dtaca le gnó an Chomhlachta.
14.3 Déanfaidh an Coiste Feidhmiúcháin gnó an Chomhlachta a bhainistiú agus féadfaidh sé gach cumhacht de chuid an Chomhlachta a fheidhmiú nach cumhacht a gceanglaítear leis na Rialacha seo í a fheidhmiú ag an gComhlacht i gcruinniú ginearálta, ach sin faoi réir fhorálacha na Rialacha seo agus cibé treoracha a thabharfaidh an Comhlacht i gcruinniú ginearálta.  Ní chuirfidh aon treoir den sórt sin a thabharfaidh an Comhlacht i gcruinniú ginearálta aon ghníomh a rinne an Coiste Feidhmiúcháin roimhe sin ó bhail más gníomh é a bheadh bailí dá mba rud é nár tugadh an treoir sin.
14.4 Maidir le gach seic agus ionstraim shoshannta eile agus maidir le gach admháil ar airgead a íocfar leis an gComhlacht, déanfaidh cibé duine nó daoine é nó í a shíniú, a fhormhuiniú nó a fhorghníomhú ar shlí eile agus ar cibé modh a chinnfidh an Coiste Feidhmiúcháin ó am go ham le rún.
14.5 Coimeádfaidh an Comhlacht miontuairiscí:-
(a) ar ainmneacha na gComhaltaí den Choiste Feidhmiúcháin a bheidh i láthair ag gach cruinniú den Choiste Feidhmiúcháin agus d’aon choiste den Choiste Feidhmiúcháin;
(b) ar gach rún agus imeacht ag gach cruinniú den Chomhlacht, de na Comhaltaí den Choiste Feidhmiúcháin agus de choistí den Choiste Feidhmiúcháin.
14.6 Scarfar le hoifig Comhalta den Choiste Feidhmiúcháin más rud é go scoirfidh Comhalta den Choiste Feidhmiúcháin de bheith cáilithe don phost mar iontaobhaí carthanais faoi alt 55 den Acht Carthanas 2009.
15. Uainíocht Comhaltaí den Choiste Feidhmiúcháin
15.1 Ag an gcéad Chruinniú Ginearálta Bliantúil den Chomhlacht, scoirfidh na Comhaltaí go léir den Choiste Feidhmiúcháin dá n-oifig agus, ag an gCruinniú Ginearálta Bliantúil gach bliain ina dhiaidh sin, scoirfidh trian den Choiste Feidhmiúcháin de thuras na huaire nó, mura triúr nó iolrú ar thriúr a líon, scoirfidh an líon is gaire do thrian dá n-oifig.
15.2 Na Comhaltaí den Choiste Feidhmiúcháin a scoirfidh dá n-oifig gach bliain, is iad na Comhaltaí den Choiste Feidhmiúcháin iad is faide a bheidh i seilbh oifige ó toghadh go deireanach iad ach, i gcás daoine a tháinig chun a bheith ina gComhaltaí den Choiste Feidhmiúcháin an lá céanna, déanfar (mura gcomhaontóidh siad eatarthu féin ar a mhalairt) na daoine a bheidh le scor a chinneadh le crannchur.
15.3 Féadfar Comhalta den Choiste Feidhmiúcháin a bheidh ag scor dá oifig nó dá hoifig a atoghadh.
15.4 Féadfaidh an Comhlacht, ag cruinniú ag a scoirfidh Comhalta den Choiste Feidhmiúcháin mar a dúradh, an oifig ar scaradh léi a líonadh trí dhuine a thoghadh chuici, agus mura ndéanfar amhlaidh, measfar an Comhalta den Choiste Feidhmiúcháin a bheidh ag scor, má thairgeann sé é féin nó sí í féin le haghaidh atoghadh, a bheith arna atoghadh nó arna hatoghadh, mura rud é (a) go gcinnfear go sainráite, le rún, ag an gcruinniú sin gan an oifig sin ar scaradh léi a líonadh nó (b) gur cuireadh rún go n-atoghfaí an Comhalta sin den Choiste Feidhmiúcháin faoi bhráid an chruinnithe agus gur cailleadh air.
15.5 Ní bheidh duine ar bith, seachas Comhalta den Choiste Feidhmiúcháin a bheidh ag scor dá oifig nó dá hoifig ag an gcruinniú, intofa d’oifig Comhalta den Choiste Feidhmiúcháin ag aon chruinniú ginearálta, gan é a bheith molta ag an gCoiste Feidhmiúcháin, mura rud é gur fágadh i bpríomháit ghnó an Chomhlachta, trí lá ar a laghad agus seacht lá ar a mhéad roimh an lá a bheidh ceaptha don chruinniú (a) fógra i scríbhinn arna shíniú ag comhalta, á rá go bhfuil ar intinn aige nó aici an duine sin a thairiscint chun a thofa nó a tofa, agus (b) fógra i scríbhinn arna shíniú ag an duine sin go dtoilíonn sé nó sí lena thoghadh nó lena toghadh.
15.6 Féadfaidh an Comhlacht aon Chomhalta den Choiste Feidhmiúcháin a chur as oifig roimh dhul in éag dá thréimhse oifige nó dá tréimhse oifige.
15.7 Féadfaidh an Coiste Feidhmiúcháin, aon tráth, aon duine a cheapadh chun a bheith ina Chomhalta nó ina Comhalta den Choiste Feidhmiúcháin, chun corrfholúntas a líonadh nó de bhreis ar na Comhaltaí láithreacha den Choiste Feidhmiúcháin, ach ionas nach mó an líon iomlán Comhaltaí den Choiste Feidhmiúcháin aon tráth ná an líon, más ann, dá bhforáiltear sna Rialacha seo. Aon Chomhalta den Choiste Feidhmiúcháin a cheapfar amhlaidh, ní bheidh sé nó sí i seilbh oifige ach go dtí an chéad chruinniú ginearálta bliantúil eile, agus féadfar é nó í a atoghadh ansin.
16. Imeachtaí an Choiste Feidhmiúcháin
16.1 Féadfaidh an Coiste Feidhmiúcháin teacht le chéile chun gnó a chur i gcrích, agus féadfaidh sé a chruinnithe a chur ar atráth agus a rialáil thairis sin de réir mar is cuí leis.  Déanfar ceisteanna a eascróidh ag aon chruinniú den sórt sin a chinneadh le tromlach vótaí.  I gcás comhionannas vótaí, beidh an dara vóta nó vóta réitigh ag an gcathaoirleach.  
16.2 Féadfaidh an Coiste Feidhmiúcháin an córam a shocrú do chruinnithe den Choiste Feidhmiúcháin agus, mura socraítear amhlaidh é, beirt (2) is córam do chruinnithe den Choiste Feidhmiúcháin.
16.3 Más rud é go mbeidh a líon faoi bhun an chóraim riachtanaigh, féadfaidh an Comhalta leanúnach den Choiste Feidhmiúcháin nó na Comhaltaí leanúnacha den Choiste Feidhmiúcháin gníomhú chun an líon Comhaltaí den Choiste Feidhmiúcháin a mhéadú go dtí an líon sin nó chun cruinniú ginearálta den Chomhlacht a ghairm ach ní fhéadfaidh siad gníomhú chun aon chríche eile.
16.4 Más rud é ag aon chruinniú nach mbeidh an cathaoirleach i láthair laistigh de 15 nóiméad tar éis an ama a ceapadh chun an cruinniú a thionól, féadfaidh na Comhaltaí den Choiste Feidhmiúcháin a bheidh i láthair duine dá líon féin a roghnú chun a bheith ina chathaoirleach nó ina cathaoirleach ar an gcruinniú.
16.5 Féadfaidh an Coiste Feidhmiúcháin aon chumhachtaí dá chuid a tharmligean chun coistí ar a mbeidh cibé comhalta nó comhaltaí den Choiste Feidhmiúcháin agus cibé daoine eile is cuí leo, agus déanfaidh aon choiste a bhunófar amhlaidh, i bhfeidhmiú na gcumhachtaí a tharmligfear amhlaidh, aon rialacháin a chomhlíonadh a fhorchuirfidh an Coiste Feidhmiúcháin air.
16.6 Féadfaidh an Coiste Feidhmiúcháin an cathaoirleach ar aon choiste a cheapadh; mura dtoghfar aon chathaoirleach den sórt sin, nó más rud é ag aon chruinniú de choiste nach mbeidh an cathaoirleach i láthair laistigh de chúig nóiméad déag tar éis an ama a ceapadh chun an cruinniú a thionól, féadfaidh na comhaltaí den choiste a bheidh i láthair duine dá líon féin a roghnú chun a bheith ina chathaoirleach nó ina cathaoirleach ar an gcruinniú.
16.7 Féadfaidh coiste teacht le chéile agus dul ar atráth de réir mar is cuí leis. Déanfar ceisteanna a eascróidh ag aon chruinniú de choiste a chinneadh le tromlach vótaí na gcomhaltaí a bheidh i láthair, agus i gcás comhionannas vótaí, beidh an dara vóta nó vóta réitigh ag an gcathaoirleach.
17. Fógraí
Féadfaidh an Comhlacht fógra a thabhairt d’aon chomhalta go pearsanta nó trí é a chur leis an bpost nó leis an ríomhphost chuig an gcomhalta ag a sheoladh cláraithe nó a seoladh cláraithe nó ag a sheoladh ríomhphoist cláraithe nó a seoladh ríomhphoist cláraithe (nó, mura bhfuil sé cláraithe, chuig an seoladh nó an seoladh ríomhphoist is déanaí is eol don Chomhlacht a bheith ag an gcomhalta). 
18. Iontaobhaithe chun críche maoin an Chomhlachta a shealbhú
Dílseofar maoin an Chomhlachta do na hIontaobhaithe de thuras na huaire den Chomhlacht agus sealbhóidh siad í ar iontaobhas don Chomhlacht mar úinéir tairbhiúil agus déileálfar léi gach tráth sa tslí a n-ordóidh an Coiste Feidhmiúcháin, de réir na bpríomhchuspóirí, agus sa tslí sin amháin.  Féadfaidh na hIontaobhaithe, ar iarraidh ón gCoiste Feidhmiúcháin agus ar chostas an Chomhlachta mar úinéir tairbhiúil, an mhaoin iontaobhais a aistriú chuig cibé daoine, nó í a thíolacadh do cibé daoine, a ordóidh an Coiste Feidhmiúcháin agus déanamh amhlaidh ag cibé am agus ar cibé modh a ordóidh an Coiste Feidhmiúcháin.  Déanfar na hIontaobhaithe a shlánú as sócmhainní an Chomhlachta in aghaidh dliteanas, caingne, imeachtaí, éileamh, dleachtanna agus cánacha, láithreach agus todhchaí, agus in aghaidh gach costais agus caiteachais eile i leith na maoine iontaobhais.  Ní cheanglófar ar na hIontaobhaithe aon chaiteachas a thabhú i leith na maoine iontaobhais mura soláthróidh, agus go dtí go soláthróidh, an Coiste Feidhmiúcháin airgead chun na críche sin.  Ní lú ná triúr an líon Iontaobhaithe.  Beidh de chumhacht ag an gComhlacht i gcruinniú ginearálta Iontaobhaithe nua a cheapadh.
Sinne, na daoine uile agus faoi seach a bhfuil a n-ainmneacha agus a seoltaí scríofa acu anseo thíos, is mian linn an comhlacht nó an cumann atá ainmnithe anseo a bhunú.

